Predikante moet bedien vanuit ’n diep begrip van generasies se trauma

Suid-Afrika is 'n getraumatiseerde nasie, en geestelikes behoort ’n sentrale rol in die
genesingsproses te speel.

Hulle kan dit doen deur geestelike wysheid en Bybelse inspirasie te kombineer met 'n waardering vir
die sosiologiese en historiese konteks van die mense onder hul leiding.

Dit behoort hul prediking, gebed, diens, aktivisme en gemeenskapsbetrokkenheid en -bemagtiging te
vorm.

Die onlangse skadelike opmerkings op die Open Chats-podcast oor bruin mense en die beweerde
bloedskande het weer eens ou traumas oopgekrap.

Dit spreek vanself dat baie mense binne die bruin gemeenskap geskok was oor sulke leuens, wat
boonop 'n hele reeks ander stereotipes en valshede bygevoeg het, en die spreekwoordelike wond
van historiese trauma verdiep het.

Daar is al baie gesé oor die Open Chats-opmerkings, en my bydrae tot hierdie gesprek is om ons te
herinner dat ons steeds as ’n nasie gebuk gaan onder geslagte se trauma - en dat die enigste manier
om dit regtig aan te spreek, is om dit behoorlik te verstaan.

Die kerk, tot die ontsteltenis van verhardde sekulariste en ateiste, speel steeds 'n betekenisvolle rol
in die Suid-Afrikaanse samelewing.

Die mees onlangse sensus (2022) toon dat net meer as 85% van Suid-Afrikaners Christene is.
’n Vinnige waarnemer mag dalk dié syfer bevraagteken, gegewe die sosiale euwels wat ons land pla.

Predikante is baie dinge: hulle is motiveringsprekers, teolo€&, beraders, maatskaplike werkers, selfs
HUB’s en soms finansiéle hoofde (ek sal my kommentaar daaroor liewer terughou, voordat ek ’n
terrein betree waar selfs engele huiwer).

Mag ek byvoeg: ook amateur-sosioloé en -historici.
Ek vra om verskoning as ek hiermee nog rolle byvoeg tot julle reeds swaar las.

Die idee dat geestelikes die sosiologiese en historiese konteks van hul gemeenskappe behoort te
verstaan, is nie nuut in Christelike kringe nie.

Die ontstaan van kontekstuele teologie in die middel van die 20ste eeu het sendingbenaderings
ietwat verskuif, en het waarskynlik die denke van leiers soos biskop Desmond Tutu, Oom Beyers
Naudé en dr Allan Boesak in Suid-Afrika, Martin Luther King in die VSA en Gustavo Gutierrez in Peru
beinvloed.

Hulle het die noodsaak gesien om die tye te verstaan, die geskiedenisse van die mense wat hulle lei
te ken, hulle te bedien vanuit ’n diep begrip van hul generasies se trauma, en hulle te troos vanuit die
hart van God se Woord.

As ons kyk na die trauma van bruin mense, het ek ’n paar vrae vir predikante in bruin gemeenskappe:

Preek en leer julle oor die geskiedenis van slawerny in Suid-Afrika en die impak daarvan op julle
gemeenskappe?

Is julle bekend met die volksmoord op die Khoe- en San-voorouers van baie bruin mense?

Weet julle dat die term “baster” in die Kaapkolonie eens ’n wettige en sosiale klassifikasie was vir
mense wat later as “kleurling” sou bekend staan?



Onthou julle die Gam-vloekteologie en die uitwerking daarvan op mense van kleur?

Het julle al die dop-stelsel oorweeg as 'n oorsaak van alkoholisme en dwelmmisbruik in
sogenaamde kleurlinggemeenskappe?

Wat van vaderloosheid en bendegeweld? Is dit moontlik dat dit meer is as net die sonde van die
huidige geslag, en dat dit teruggevoer kan word na die trauma van vorige geslagte?

Miskien is sogenaamde generasievloeke in werklikheid generasies se trauma — en as dit uit daardie
perspektief verstaan word, sal lidmate weet hoe om daarvoor te bid en daarop te reageer.

Ek glo baie predikante is bewus van die geskiedenisse van die mense wat hulle lei, en het’n
deurleefde ervaring en begrip van die sosiale probleme wat ek genoem het.

Ek vra datjulle, in julle bediening en prediking aan julle gemeentes, sal oorweeg om sommige van die
“sondes” en pyn van vandag deur 'n historiese en sosiologiese lens te benader.

Baie bruin mense ken nie die geskiedenis van onderdrukking voor die apartheidstyd nie.

En algemene wysheid leer ons dat 'n mens nie 'n wond kan genees as jy nie die oorsprong daarvan
ken nie.

U, predikant, het 'n platform om gemeenskappe op te voed en hulle geestelik te lei om hierdie
generasies se traumas te verbreek — deur geestelike wysheid, Bybelse en ewige waarheid te
kombineer met kennis van die sosiologiese en historiese konteks van die gemeenskappe onder u
sorg.

